
Dyddiad cyhoeddi: 4 Awst 2025

Cais Rhyddid Gwybodaeth 195/25

Rydych chi wedi gofyn y canlynol i ni…
Mae angen gwybodaeth arnaf fi am y llwybr troed sy'n rhedeg ochr yn ochr ag 1-26 Teras yr Orsaf, ar hyd ffin gorsaf drenau Treherbert. 
A fyddech cystal â rhoi'r wybodaeth ddiweddaraf i mi am y gwaith hwn os gwelwch yn dda?
YMATEB

Mae Trafnidiaeth Cymru (TrC) yn cydnabod y pryderon a godwyd ynghylch cyflwr y llwybr troed sy'n rhedeg ochr yn ochr ag 1/26 Teras yr Orsaf, wrth ymyl gorsaf drenau Treherbert.
 
Nid yw'r llwybr troed dan sylw yn eiddo i TrC nac yn cael ei gynnal a'i gadw ganddo. Fodd bynnag, cytunodd TrC i ystyried y cyfle i roi wyneb newydd ar y llwybr troed presennol, a gwnaeth nifer o ymrwymiadau ewyllys da eraill hefyd er mwyn tarfu cyn lleied â phosibl a gwella'r amgylchedd lleol.
 
Dyma rai o’r ymrwymiadau eraill hyn:
 
·         Ailosod y ffens o amgylch y Cyfarpar Telegyfathrebu (Gwaith wedi’i gwblhau) ;
·         Ailddylunio Cyfarpar Llinellau Uwchben (OLE) er mwyn lleihau’r effaith weledol (Gwaith wedi’i gwblhau);
·         Darparu rheiliau addurnol, wedi'u gosod yn ôl o'n ffin gyfreithiol er mwyn lleihau'r aflonyddwch gweledol ymhellach i eiddo cyfagos (Mae'r gwaith i godi ffens newydd wedi'i gwblhau). Mae'r ffens bresennol wedi cael ei gadael yn ei lle dros dro er diogelwch, nes bydd y gwaith i osod wyneb newydd wedi'i gwblhau. Bydd angen gwneud ychydig o waith ar y tir rhwng yr hen ffens a'r ffens newydd i sicrhau bod yr hyn sydd ar ddangos yn cael ei adael yn ddiogel. Bydd hyn yn cael ei wneud fel rhan o'r gwaith i osod wyneb newydd. 
 
O ran y gwaith i osod wyneb newydd, mae TrC wedi gwneud tyllau prawf ar ei dir, sydd wedi cael eu gadael mewn cyflwr glân a diogel. Rydym wrthi'n cydweithio â'n partneriaid yn y gadwyn gyflenwi i ddyfarnu contract i gwblhau'r gwaith. Pan fydd contract yn ei le, bydd TrC yn cadarnhau'r camau nesaf yn uniongyrchol gyda’r trigolion maes o law. 
 
Gallwn gadarnhau ein bod wedi cysylltu â Chyngor Bwrdeistref Sirol Rhondda Cynon Taf, sydd wedi dweud na allant gefnogi’r broses o fabwysiadu'r llwybr yn yr achos hwn. Er nad yw TrC yn berchen ar y llwybr troed nac yn gyfrifol amdano'n gyfreithiol, ac mai perchennog y tir cyfagos sy'n dal yn gyfrifol am ei gynnal a'i gadw, rydym ni'n dal wedi ymrwymo i gyflawni'r gwelliannau rydym wedi'u hamlinellu.
 
Nid yw TrC yn ymwybodol o unrhyw ddamweiniau na digwyddiadau diogelwch a gofnodwyd mewn perthynas â'r llwybr troed. Ond, rydym yn cymryd pob pryder o ddifrif, a byddwn yn parhau i ymgysylltu â thrigolion a'r cynghorydd lleol i sicrhau bod ein cynlluniau'n cael eu cyfleu'n glir. Mae nifer o lythyrau eisoes wedi cael eu hanfon at y bobl sy’n byw wrth ochr y rheilffordd, ac mae diweddariad pellach wrthi’n cael ei baratoi.

Gobeithio y bydd yr wybodaeth hon yn ddefnyddiol i chi.

Yn gywir,  
 
Trafnidiaeth Cymru

Hawliau Apelio
Os ydych chi’n anhapus â’r ffordd y cafodd eich cais ei drin a’ch bod chi’n dymuno gwneud cwyn neu wneud cais am adolygiad o’n penderfyniad, ysgrifennwch at y Pennaeth Rhyddid Gwybodaeth naill ai yn Trafnidiaeth Cymru, 3 Llys Cadwyn, Pontypridd, CF37 4TH neu freedomofinformation@tfw.wales. Rhaid i’ch cais gael ei gyflwyno cyn pen 40 diwrnod gwaith ar ôl derbyn y llythyr hwn. Os nad ydych chi’n fodlon ar ganlyniad yr adolygiad mewnol, mae gennych hawl i wneud cais yn uniongyrchol i’r Comisiynydd Gwybodaeth am benderfyniad. 
Gallwch chi gysylltu â’r Comisiynydd Gwybodaeth yn Swyddfa’r Comisiynydd Gwybodaeth, Wycliffe House, Water Lane, Wilmslow, Cheshire, SK9 5AF neu gallwch chi gysylltu â Swyddfa’r Comisiynydd Gwybodaeth drwy adran ‘Gwneud Cwyn’ eu gwefan ar y ddolen hon: https:/ico.org.uk/make-a-complaint/ 
Yr adran berthnasol i’w dewis fydd "Gwybodaeth Swyddogol neu Gyhoeddus".

